Вячеслав Гайзер ошкис «Войнаса челядь йылысь» федеральнӧй оланпас бала

Лӧсялана письмӧ Коми Республикаса юрнуӧдысь мӧдӧдіс Россия Федерацияса Каналан Думаӧ. Оланпас бала вӧзйӧ отсӧг сетан мераяс Россияса гражданалы, кодъяс чужисны 1928 во лӧддза-номъя тӧлысь 22 лунсянь 1945 во кӧч тӧлысь 3 лунӧдз кадколастӧ да Айму вӧсна Ыдждыд тыш воясӧ пыр олісны СССР-са мутасын. Оланпас балалӧн авторъяс лыдын — Коми Республикасянь Каналан Думаса депутатъяс Тамара Кузьминых да Андрей Андреев.

«Войнаса челядьӧс» социальнӧя дорйӧм — сэтшӧмтор, мый ёна майшӧдлӧ миян республикаса олысьясӧс. Тайӧ йӧзыс эз воюйтны, но верстьӧяскӧд тырвыйӧ юкисны война кадся да война бӧрся  сьӧкыдлунъяссӧ. Талун тайӧ пенсионеръяс, кодъяслӧн абу ёна бурӧсь дзоньвидзалуныс и кодъяслы колӧ канмусянь отсӧг. Тайӧ федеральнӧй оланпасыс, сійӧс кӧ примитасны, сетас «войнаса челядьлы» содтӧд социальнӧй отсӧг», - пасйис Коми Республикаса юрнуӧдысь Вячеслав Гайзер.

Каналан Думаӧ пыртӧм оланпас бала серти содтӧд пыртасны социальнӧй отсӧг мераяс, кытчӧ пырасны, торйӧн нин, пенсияӧн могмӧдӧм, федеральнӧй сьӧмкудйысь быдтӧлысся сьӧмӧн отсӧг, транспорт вылын дон босьттӧг ветлӧм, быдвося диспансеризация да мукӧдтор.

Ӧні Коми Республикаын олӧ 55 сюрс гӧгӧр пенсионер, кодъяс чужисны 1928 восянь 1945 воӧдз кадколастӧ. Тайӧ категория йӧзыслӧн кӧ эм инӧд босьтны ӧти и сійӧ жӧ социальнӧй отсӧгсӧ некымын подув серти, то социальнӧй отсӧгсӧ вӧзйыссьӧ сетны ӧти подув серти бӧрйӧмӧн. Тадзи, Коми Республикаса йӧзлы отсӧг сетан агентстволӧн водзвыв артыштӧм серти, оланпас бала улӧ веськалӧ 8-10 сюрс гӧгӧр морт.

Россия пасьта ставнас «войнаса челядь» категорияӧ вермӧны пырны 13 миллион морт. Оланпас бала лӧсьӧдысьяслӧн арталӧм серти вӧзйӧм кокньӧдъяс вылӧ ковмас вонас 55 миллиард шайт, а быдтӧлысся сьӧм мынтӧм вылӧ – 125 миллиард шайт сьӧм. Артавсьӧ, мый оланпасыс вынсялӧ 2015 вося тӧвшӧр тӧлысь 1 лунсянь.
